1. Bloomova taksonomija edukacijskih ciljeva u kontekstu
oblikovanja ishoda učenja 
Pri izradi ishoda učenja i pripadajućih indikatora za određeni uzrast korištena je Revidirana Bloomova taksonomija kao sistem za klasifikaciju edukacijskih ciljeva koja klasifikuje očekivana znanja, vještine i stavove (kompetencije). Na najvišem nivou podrazumijeva kritičko mišljenje i rješavanje konkretnih problema. Postala je konceptualni okvir novih kurikuluma. Pri izradi ishoda učenja i pripadajućih indikatora koriste se aktivni glagoli u prezentu koji se odnose na prihvatljiv nivo postignuća koji se iskazuje prema revidiranoj Bloomovoj taksonomiji. Ishod učenja započinje glagolom te određivanjem konteksta ili uslova pod kojima će se radnja izvršiti. U procesu definisanja indikatora potrebno je uskladiti zahtjeve s kognitivnim razvojem učenika određenog uzrasta. Kognitivna domena je dominantna u ishodima učenja za većinu nastavnih predmeta, a psihomotoričko područje pojavljuje se u zahtjevima kada su u pitanju nastavni predmeti Tjelesno-zdravstvena kultura, Likovna kultura / umjetnost i Muzička kultura / umjetnost.
Zbog mjerljivosti ishoda učenja treba izbjegavati nemjerljive glagole. U tabeli 1.1. prikazani su primjeri mjerljivih glagola i popis nemjerljivih glagola koje trebamo izbjegavati u definisanju ishoda učenja.
1.1.  Mjerljivi i nemjerljivi glagoli
	Mjerljivi glagoli
	Nemjerljivi glagoli (nevidljivi)

	analizirati
navesti
opisati
definisati
napraviti
usporediti
razlikovati
argumentovati
povezati



	znati
razumjeti
voljeti
željeti
upoznati
smatrati
usvojiti
shvatiti
spoznati
zapamtiti
steći znanja
naučiti
cijeniti
osvijestiti
ovladati



Zahtjeve koje postavljamo učenicima trebamo uskladiti s vrednovanjem njihovih postignuća, zato kvalitetno napisani ishodi učenja opisuju šta učenici trebaju znati  i mogu uraditi, precizno određuju kakav trud se od njih očekuje, ukazuju na važna znanja i vještine, naglašavaju  integraciju znanja i vještina i njihovu primjenu, opisuju  vještine i sposobnosti relevantne za život i karijeru u 21. vijeku, trebaju biti jasni i razumljivi, daju učenicima potporu  u usvajanju vještina aktivnog učenja i trebaju biti jasni da se mogu mjeriti i vrednovati. U tabeli 1.2. prikazan je primjer loše napisanog ishoda učenja i primjer dobro napisanog ishoda učenja.
1.2. 
	Primjer dobro napisanog
 ishoda učenja
	Primjer loše napisanog 
ishoda učenja


	Ponavlja pojašnjenje naučne pojave iz svog udžbenika. 
	Upoređuje  podatke dobijene simulacijama iz video ili multimedijalnih izvora s podacima iz udžbenika na istu temu.



2. Promjena obrazovne paradigme
Nastavni planovi i programi zasnovani na sadržaju  imaju naglasak na popisu nastavnih tema i određivanju metoda rada. Novi pristup, za razliku od tradicionalnog, temelji se na kompetencijskom pristupu, što podrazumijeva definisane ishode učenja. Ishodi učenja podrazumijevaju jasno i precizno napisanu izjavu o tome što učenici trebaju znati, razumjeti, mogu napraviti, vrednovati, pokazati po završetku procesa učenja. Odnose se na učenike, a formulišu ih nastavnici. Prednost ishoda učenja je što pomažu nastavnicima u tačnom određivanju šta će učenici moći znati / učiniti / pokazati na kraju procesa učenja, ostvaruje se pojednostavljena veza između ishoda učenja i načina ispitivanja znanja, jasna veza između ishoda učenja i kriterija ocjenjivanja, te pomažu učenicima da shvate šta se tačno od njih očekuje da pokažu (zahtjevi i obaveze). U nastavi dolazi do promjene od orijentacije na ulaz ka orijentaciji na izlaz.
Cilj učenja na nivou predmeta opisuje željenu svrhu i očekivane rezultate učeničkih aktivnosti u procesu učenja. Ciljevima se opisuje ono što se namjerava postići, npr. razumijevanje nečega, sticanje znanja ili svijesti o nekoj temi. Upućuje na sadržaje ili vještine koje učenici trebaju savladati. Kroz ishode i pripadajuće indikatore razvijaju se ključne kompetencije koje predstavljaju dinamičnu i funkcionalno povezanu kombinaciju znanja, stavova i vještina. Kompetencijski pristup, te uključivanje ishoda učenja, predstavljaju suštinski dio procesa poboljšanja odgojno-obrazovnog sistema u BiH koji treba dovesti do boljih postignuća učenika. Za BiH su određene ključne kompetencije koje se trebaju razvijati kroz sve razrede i nastavne predmete, a to su jezičko-komunikacijska kompetencija na maternjem jeziku, jezičko-komunikacijska kompetencija na stranom jeziku, matematička pismenost i kompetencije u nauci i tehnologiji, informatička pismenost, učiti kako se uči, društvena i građanska kompetencija, samoinicijativa i poduzetnička kompetencija, kulturna svijest i kulturno izražavanje, kreativno-produktivne kompetencije i tjelesno-zdravstvena kompetencija.
Dijelimo ih na opće (generičke) i područno specifične (stručne) kompetencije. Pri definisanju ishoda učenja potrebno je uraditi njihovu provjeru kroz sljedeća pitanja:
· Što se od učenika očekuje?
· U vezi s čim i u kojem kontekstu?
· Kako će se to provjeriti?
Indikatori su primjeri ponašanja / aktivnosti  učenika koji pokazuju stepen dostizanja ishoda učenja. Indikator pokazuje i opisuje razvijenost vještina, znanja i razumijevanja određene oblasti, odnosno komponente.
· Što će na kraju određenog perioda učenici moći?  - ishodi učenja
· Kako ćemo znati jesu li to postigli? – indikatori
Kako bi ostvarili integrisarni kurikularni pristup u području prirodnih nauka i informatike, potrebno je povezivanje nekoliko nastavnih predmeta kao što je navedeno u ONPP. Nastavni predmeti u okviru STEM područja u BiH su Tehnika i informacione tehnologije, Matematika, Fizika, Hemija, Biologija i Geografija. Ovakav pristup priprema učenike za cjeloživotno učenje, a  škole moraju gledati na obrazovanje kao proces razvijanja sposobnosti koje se traže u 21. vijeku. Integrisani kurikulum ili interdisciplinarni nastavni plan i program uključuje kombinaciju subjekata, fokus na projektima, izvore pored udžbenika, odnose između koncepata, tematske jedinice kao principe organizacije i fleksibilni raspored. Novim planiranjem programa, njihovom integracijom kako bi se postigao jedinstveni cilj, ocjenjivanjem i fleksibilnim postavkama može se postići znatno više od činjeničnog znanja. Cilj svih aktivnosti jeste primjena stečenog znanja i razvoj kompetencija koje su osnova za razvoj društva zasnovanog na ekonomiji znanja.

